
古詩二十二首

【贈沈博士歌〈遵嘉祐二年〉】

沈夫子，胡為《醉翁吟》？醉翁豈能知爾琴。滁山高絕滁水深，空岩悲風夜吹林。山溜

白玉懸青岑，一瀉萬仞源莫尋。醉翁每來喜登臨，醉倒石上遺其簪。雲荒石老歲月侵，

子有三尺徽黃金，寫我幽思窮崎嶔。自言愛此萬仞水，謂是太古之遺音。泉淙石亂到不

平，指下鳴咽悲人心。時時弄餘聲，言語軟滑如春禽。嗟乎沈夫子，爾琴誠工彈且止！

我昔被謫居滁山，名雖為翁實少年。坐中醉客誰最賢，杜彬琵琶皮作弦。自從彬死世莫

傳，玉連鎖聲入黃泉。死生聚散日零落，耳冷心衰翁索莫。國恩未報慚祿厚，世事多虞

嗟力薄。顏摧鬢改真一翁。心以憂醉安知樂。沈夫子謂我：翁言何苦悲？人生百年間，

飲酒能幾時！攬衣推琴起視夜，仰見河漢西南移。

【和聖俞李侯家鴨腳子〈嘉祐二年〉】

鴨腳生江南，名實未相浮。絳囊因入貢，銀杏貴中州。致遠有餘力，好奇自賢侯。因令

江上根，結實夷門秋。始摘才三四，金奩獻凝旒。公卿不及識，天子百金酬。歲久子漸

多，累累枝上稠。主人名好客，贈我比珠投。博望昔所徙，蒲萄安石榴。想其初來時，

厥價與此侔。今也遍中國，籬根及牆頭。物性久雖在，人情逐時流。惟當記其始，後世

知來由。是亦史官法，豈徒績君謳。〈京師無鴨腳樹，駙馬都尉李和文自南方移植於其

第。〉

【送吳生南歸〈嘉祐五年〉】

自我得曾子，於茲二十年。今又得吳生，既得喜且歎。古士不並出，百年猶比肩。區區

彼江西，其產多材賢。吳生初自疑，所擬豈其倫。我始見曾子，文章初亦然。昆侖傾黃

河，渺漫盈百川。決疏以道之，漸斂收橫瀾。東溟知所歸，識路到不難。吳生始見我，

袖藏新文篇。忽從布褐中，百寶寫我前。明珠雜璣貝，磊砢或不圓。問生久懷此，奈何

初無聞？吳生不自隱，欲吐羞俯顏：少也不自重，不為鄉人憐。中雖知自悔，學問苦賤

貧。自謂久而信，力行困彌堅。今來決疑惑，幸冀蒙洗湔。我笑謂吳生，爾其聽我言：

世所謂君子，何異於眾人。眾人為不善，積微成滅身。君子能自知，改過不逡巡。惟於

斯二者，愚智遂以分。顏回不貳過，後世稱其仁。孔子過而更，日月披浮雲。子路初來

時，雞冠佩豭豚。斬蛟射白額，後卒為名臣。子既悔其往，人誰禦其新。醜夫祀上帝，

孟子豈不雲。臨行贈此言，庶可以書紳。

【樂哉襄陽人送劉太尉從廣赴襄陽〈嘉祐二年〉】

嗟爾樂哉襄陽人，萬屋連甍清漢濱。語言輕清微帶秦，南通交廣西峨岷。羅縠纖麗藥物

珍，枇杷甘橘薦清尊。磊落金盤爛璘璘，槎頭縮項昔所聞。黃橙搗薺香復辛，春雷動地

竹走根。錦苞玉筍味爭新，鳳林花發南山春。掩映谷口藏山門，樓臺金碧瓦鱗鱗。峴首

高亭倚浮雲，漢水如天瀉沄沄。斜陽返照白鳥群，兩岸桑柘雜耕耘。文王遺化已寂寞，

千載誰復思其仁。荊州漢魏以來重，古今相望多名臣。嗟爾樂哉襄陽人，道扶白髮抱幼

孫。遠迎劉侯朱兩輪，劉侯年少氣甚淳。詩書學問若寒士，尊俎談笑多嘉賓。往時邢洺

有善政，至今遺愛留其民。誰能持我詩以往，為我先賀襄陽人。

【奉酬揚州劉舍人見寄之作〈原父〔嘉祐二年〕〉】

別君今幾時，歲月如插羽。悠悠寢與食，忽忽朝復暮。紛紛竟何為，凜凜還自懼。朝廷

無獻納，倉廩徒耗蠹。風霜苦見侵，衰病日增故。江湖豈不思，懇悃布已屢。美哉廣陵

公，風政傳道路。優遊侍從臣，左右天子顧。君來一何遲，我請亦有素。何當兩還分，

尚冀一相遇。把手或未能，尺書辛時寓。

【西齋手植菊花過節始開偶書奉呈聖俞〈嘉祐二年〉】

X-GORB Books | zh.wikisource.org | CC BY-SA 4.0 2 / 7



歐陽修集/卷007

秋風吹浮雲，寒雨灑清曉。鮮鮮牆下菊，顏色一何好。好色豈能常，得時仍不早。文章

損精神，何用覷天巧。四時悲代謝，萬物惜凋槁。豈知寒鑒中，兩鬢甚秋草。東城彼詩

翁，學問同少小。風塵世事多，日月良會少。我有一尊酒，念君思共倒。上浮黃金蕊，

送以清歌嫋。為君發朱顏，可以卻君老。

【於劉功曹家見楊直講褒女奴彈琵琶戲作呈聖俞〈〔嘉祐二年〕〉】

大弦聲遲小弦促，十歲嬌兒彈啄木。啄木不啄新生枝，惟啄槎牙枯樹腹。花繁蔽日鎖空

園，樹老參天遝深谷。不見啄木鳥，但聞啄木聲。春風和曖百鳥語，山路磽確行人行。

啄木飛從何處來，花間葉底時丁丁。林空山靜啄愈響，行人舉頭飛鳥驚。嬌兒身小指撥

硬，功曹廳冷弦索鳴。繁聲急節傾四坐，為爾飲盡黃金觥。楊君好雅心不俗，太學官卑

飯脫粟。嬌兒兩幅青布裙，三腳木床坐調曲。奇書古畫不論價，盛以錦囊裝玉軸。披圖

掩卷有時倦，臥聽琵琶仰看屋。客來呼兒旋梳洗，滿額花鈿貼黃菊。雖然可愛眉目秀，

無奈長饑頭頸縮。宛陵詩翁勿誚渠，人生自足乃為娛，此兒此曲翁家無。

【長句送陸子履學士通判宿州〈嘉祐二年〉】

古人相馬不相皮，瘦馬雖瘦骨法奇。世無伯樂良可嗤，千金市馬惟市肥。騏驥伏櫪兩耳

垂，夜聞秋風仰秣嘶。一朝絡以黃金羈，旦刷吳越暮燕陲。丈夫可憐憔悴時，世俗庸庸

皆見遺。子履自少聲名馳，落筆文章天下知，開懷吐胸不自疑。世路迫窄多穽機，鬢毛

零落風霜摧。十年江湖千首詩，歸來京國舊遊非。大笑相逢索酒卮，酒酣猶能弄蛾眉。

山川搖落百草腓，愛君不改青松枝。念君明當整驂騑，贈以瑤華期早歸。豈惟朋友相追

隨，坐使台閣生光輝。

【送公期得假歸絳〈嘉祐三年〉】

風吹積雪銷太行，水曖河橋楊柳芳。少年初仕即京國，故里幾歸成鬢霜。山行馬瘦春泥

滑，野飯天寒餳粥香。留連芳物佳節，束帶還來朝未央。

【送宋次道學士敏求赴太平州〈嘉祐三年〉】

古堤老柳藏春煙，桃花水下清明前。江南太守見之笑，擊鼓插旗催解船。侍中令德宜有

後，學士清才方少年。文章秀粹得家法，筆畫點綴多餘妍。藏書萬卷復強記，故事累朝

能口傳。來居侍從乃其職，遠置州郡誰謂然。交遊一時盡英俊，車馬兩岸來聯翩。船頭

朝轉暮千里，有酒胡不為留連。

【謝觀文王尚書舉正惠西京牡丹〈嘉祐二年〉】

京師輕薄兒，意氣多豪俠。爭誇朱顏事年少，肯慰白髮將花插。尚書好事與俗殊，憐我

霜毛苦蕭颯。贈以洛陽花滿盤，鬥麗爭奇紅紫雜。兩京相去五百里，幾日馳來足何捷。

紫檀金粉香未吐，綠萼紅苞露猶浥。謂我嘗為洛陽客，頗向此花曾涉獵。憶昔進士初登

科，始事相公沿吏牒。河南官屬盡賢俊，洛城池籞相連接。我時年才二十餘，每到花開

如蛺蝶。姚黃魏紫腰帶鞓，潑墨齊頭藏綠葉。鶴翎添色又其次，此外雖妍猶婢妾。爾來

不覺三十年，歲月才如熟羊胛。無情草木不改色，多難人生自摧拉。見花了了雖舊識，

感物依依幾抆睫。念昔逢花必沽酒，起坐歡呼屢傾榼。而今得酒復何為，愛花繞之空百

匝。心衰力懶難勉強，與昔一何殊勇怯。感公意厚不知報，墨筆淋漓口徒囁。

【送朱職方表臣提舉運鹽〈嘉祐三年〉】

齊人謹鹽筴，伯者之事爾。計口收其餘，登耗以生齒。民充國亦富，粲若有條理。惟非

三王法，儒者猶為恥。後世益不然，榷奪由漢始。權量自持操，屑屑已甚矣。穴灶如蜂

房，熬波銷海水。豈知戴白民，食淡有至死。物艱利愈厚，令出奸隨起。良民陷盜賊，

峻法難禁止。問官得幾何，月課煩笞箠。公私兩皆然，巧拙可知已。英英職方郎，文行

粹而美。連年宿與泗，有政皆可紀。忽來從辟書，感激赴知己。閔然哀遠人，吐策獻天

子：治國如治身，四民猶四體。奈何窒其一，無異釱厥趾。工作而商行，本末相表裏。

臣請通其流，為國掃泥滓。金錢歸府藏，滋味飽閭里。利害難先言，歲月可較比。鹽官

皆謂然，丞相曰可喜。適時乃為才，高論徒譎詭。夷吾苟令出，未以彼易此。隋堤樹毿

毿，汴水流瀰瀰。子行其勉旃，吾黨方傾耳。

【嚐新茶呈聖俞〈嘉祐三年〉】

建安三千里，京師三月嚐新茶。人情好先務取勝，百物貴早相矜誇。年窮臘盡春欲動，

蟄雷未起驅龍蛇。夜聞擊鼓滿山谷，千人助叫聲喊呀。萬木寒癡睡不醒，惟有此樹先萌

芽。乃知此為最靈物，宜其獨得天地之英華。終朝采摘不盈掬，通犀銙小圓復窊。鄙哉

穀雨槍與旗，多不足貴如刈麻。建安太守急寄我，香蒻包裹封題斜。泉甘器潔天色好，

坐中揀擇客亦嘉。新香嫩色如始造，不似來遠從天涯。停匙側盞試水路，拭目向空看乳

花。可憐俗夫把金錠，猛火炙背如蝦蟆。由來真物有真賞，坐逢詩老頻谘嗟。須臾共起

索酒飲，何異奏雅終淫哇。

【次韻再作〈嘉祐三年〉】

吾年向老世味薄，所好未衰惟飲茶。建溪苦遠雖不到，自少嘗見閩人誇。每嗤江浙凡茗

草，叢生狼藉惟藏蛇。〈今江浙茶園俗云多蛇。〉豈如含膏入香作金餅，蜿蜒兩龍戲以

呀。其餘品第亦奇絕，愈小愈精皆露芽。泛之白花如粉乳，乍見紫面生光華。手持心愛

不欲碾，有類弄印幾成窊。論功可以療百疾，輕身久服勝胡麻。我謂斯言頗過矣，其實

最能祛睡邪。茶官貢餘偶分寄，地遠物新來意嘉。親烹屢酌不知厭，自謂此樂真無涯。

未言久食成手顫，已覺疾饑生眼花。客遭水厄疲捧碗，口吻無異蝕月蟆。僮奴傍視疑復

笑，嗜好乖僻誠堪嗟。更蒙酬句怪可駭，兒曹助噪聲哇哇。

【樂郊詩〈為劉原甫作。嘉祐三年〉】

樂郊何所樂？所樂從公遊。三日公不出，其民蹙然愁。一聞車馬音，從者如雲浮。吾問

鄆之人，無乃失業不？雲惟安其業，然後樂其休。樂郊何所有？胡不考公詩。有山在其

東，有水出逶夷。有台以臨望，有沼以遊嬉。俯仰迷上下，朱闌映清池。草木非一種，

青紅隨四時。其餘雖瑣屑，處置各有宜。樂郊何以名？吾為本其意。自古賢哲人，所存

非一世。當時偶然跡，來者因不廢。鄆非公久留，公去民孰賴？此亭公所登，此樹公所

憩。俾民百年思，豈取一日醉。

【洗兒歌〈為聖俞作。嘉祐三年〉】

月暈五色如虹霓，深山猛虎夜生兒。虎兒可愛光陸離，開眼已有百步威。詩翁雖老神骨

秀，想見嬌嬰目與眉。木星之精為紫氣，照山生玉水生犀。兒翁不比他兒翁，三十年名

天下知。材高位下眾所惜，天與此兒聊慰之。翁家洗兒眾人喜，不惜金錢散閭里。宛陵

他日見高門，車馬煌煌梅氏子。

【鳴鳩〈崇政殿後考試所作。嘉祐四年〉】

天將陰，鳴鳩逐婦鳴中林，鳩婦怒啼無好音。天雨止，鳩呼婦歸鳴且喜，婦不亟歸呼不

已。逐之其去恨不早，呼不肯來固其理。吾老病骨知陰晴，每愁天陰聞此聲。日長思睡

不可得，遭爾聒聒何時停。眾鳥笑鳴鳩，爾拙固無匹。不能娶巧婦，以共營家室。寄巢

生子四散飛，一身有婦長相失。夫婦之恩重太山，背恩棄義須臾間。心非無情不得已，

物有至拙誠可憐。君不見人心百態巧且艱，臨危利害兩相關。朝為親戚暮仇敵，自古常

嗟交道難。

【代鳩婦言〈嘉祐四年〉】

斑然錦翼花簇簇，雄雌相隨樂不足。抱雛出卵翅羽成，豈料一朝還反目。人言嫁雞逐雞

飛，安知嫁鳩被鳩逐。古來有盛必有衰，富貴莫忘貧賤時。女棄父母嫁曰歸，中道舍君

何所之？天生萬物各有類，誰謂鳥獸為無知。雖無仁義有情愛，苟聞此言寧不悲！

【看花呈子華內翰〈崇政殿後考試作。嘉祐四年〉】

老雖可憎還可嗟，病眼眵昏愁看花。不知花開桃與李，但見紅白何交加。春深雨露洗新

濯，日曖金碧相輝華。浮香著物收不得，含意欲吐情無涯。可愛疏簾靜相對，最宜落日

初西斜。時傾賜壺共斟酌，及此蜂鳥方喧嘩。凡花易見不足數，禁籞難到堪歸誇。老病

對此不知厭，年少何用苦思家。

【啼鳥〈崇政殿後考試舉人卷子作。嘉祐四年〉】

提葫蘆，提葫蘆，不用沽美酒。宮壺日賜新發醅，老病足以扶衰朽。百舌子，百舌子，

莫道泥滑滑。宮花正好愁雨來，暖日方催花亂發。苑樹千重綠暗春，珍禽綵羽自成群。

花間祗慣迎黃屋，鳥語初驚見外人。千聲百囀忽飛去，枝上自落紅紛紛。畫簾陰陰隔宮

燭，禁漏杳杳深千門。可憐枕上五更聽，不似滁州山裏聞。

【和聖俞唐書局後叢莽中得芸香一本之作用其韻〈嘉祐四年〉】

有芸黃其華，在彼眾草中。清香濯曉露，秀色搖春風。幸依華堂陰，一顧曾不蒙。大雅

彼君子，偶來從學宮。文章高一世，論議伏群公。多識由博學，新篇匪雕蟲。唱酬爛眾

作，光輝發幽叢。在物苟有用，得時寧久窮。可嗟凡草木，糞壤自青紅。

【答劉原父舍人見過後中夜酒定復追昨日所覽雜記並簡梅聖俞之作〈四年〉】

君子忽我顧，貧家復何有。虛堂來清風，佳果薦濁酒。簡編記遺逸，論議相可否。欲知

所書人，其骨多已朽。前者既已然，後來寧得久。所以昔人云，杯行莫停手。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

